
“Budjet hisobi va gʻaznachilik” kafedrasi mustaqil izlanuvchisi, PhD

Annotatsiya. Maqolada inklyuziv taʼlimni moliyalashtirishning xalqaro tajribasi va uning samaradorligi tahlil qilinadi. 
BMTning Barqaror rivojlanish maqsadlari va Salamanka deklaratsiyasi kabi xalqaro hujjatlar barcha bolalar uchun teng 
va sifatli taʼlimni taʼminlash zarurligini taʼkidlaydi. Tadqiqotda inklyuziv taʼlimni moliyalashtirishning asosiy modellari, 
jumladan, kiruvchi moliyalashtirish (input funding), jarayonga asoslangan moliyalashtirish (throughput funding) va natijaga 
asoslangan moliyalashtirish (output funding) mexanizmlari tahlil qilingan. Shuningdek, Iqtisodiy hamkorlik va taraqqiyot 
tashkiloti (OECD) mamlakatlari tajribasi asosida inklyuziv taʼlimning iqtisodiy samaradorligi koʻrib chiqilgan.

Kalit soʻzlar: inklyuziv taʼlim, taʼlimni moliyalashtirish, maxsus taʼlim ehtiyojlari, taʼlim siyosati, taʼlim iqtisodiyoti, taʼlimda 
tenglik.
Abstract. This article examines the international experience of financing inclusive education and analyzes its effectiveness. 
International frameworks such as the Salamanca Statement and the United Nations Sustainable Development Goals 
emphasize the importance of ensuring equal and quality education for all children. The study analyzes the main models 
of financing inclusive education, including input funding, throughput funding, and output funding mechanisms. In addition, 
the economic efficiency of inclusive education is examined based on the experience of OECD countries.

Key words: inclusive education, education financing, special educational needs, education policy, education economics, 
equity in education.
Аннотация. В статье анализируется международный опыт финансирования инклюзивного образования и его 
эффективность. Международные документы, такие как Саламанская декларация и Цели устойчивого развития 
ООН, подчеркивают необходимость обеспечения равного и качественного образования для всех детей. В 
исследовании рассматриваются основные модели финансирования инклюзивного образования, включая 
финансирование на основе входных ресурсов (input funding), финансирование образовательного процесса 
(throughput funding) и финансирование на основе результатов (output funding). Кроме того, на основе опыта стран 
ОЭСР анализируется экономическая эффективность инклюзивного образования.

Ключевые слова: инклюзивное образование, финансирование образования, специальные образовательные 
потребности, образовательная политика, экономика образования, равный доступ к образованию.

K I R I S H
Soʻnggi oʻn yilliklarda inklyuziv taʼlim xalqaro taʼlim siyosatining ustuvor yoʻnalishlaridan biriga aylandi. 

Nogironligi yoki maxsus taʼlim ehtiyojlari boʻlgan bolalarning umumtaʼlim tizimida teng imkoniyatlarga ega 
boʻlishini taʼminlash global miqyosda muhim vazifa sifatida qaralmoqda. Ushbu jarayonda 1994-yilda qabul 
qilingan Salamanka deklaratsiyasi inklyuziv taʼlimni rivojlantirish boʻyicha muhim xalqaro huquqiy asosni yaratdi 
(YUNESKO, 1994). Mazkur deklaratsiya doirasida koʻplab davlatlar taʼlim tizimlarini barcha bolalar uchun ochiq 
va moslashuvchan qilish boʻyicha majburiyat oldilar.

Keyinchalik Birlashgan Millatlar Tashkiloti tomonidan qabul qilingan Barqaror rivojlanish maqsadlari, 
xususan, 4-maqsad (SDG-4) ham inklyuziv va sifatli taʼlimni taʼminlashni global rivojlanish siyosatining muhim 
yoʻnalishi sifatida belgiladi (BMT, 2015). Ushbu maqsad doirasida davlatlar nafaqat taʼlimga kirish imkoniyatini 
kengaytirish, balki barcha oʻquvchilar uchun teng va sifatli taʼlim sharoitlarini yaratish masʼuliyatini zimmasiga 
olgan.

Ilmiy tadqiqotlar inklyuziv taʼlimni samarali joriy etishda moliyaviy mexanizmlarning hal qiluvchi rol 
oʻynashini koʻrsatadi. Taʼlim muassasalarida barcha oʻquvchilarning taʼlim jarayonida toʻliq ishtirokini taʼminlash 
uchun qoʻshimcha resurslar, pedagoglarning kasbiy tayyorgarligini oshirish hamda maxsus taʼlim dasturlarini 
moliyalashtirish zarur hisoblanadi (Meijer va Watkins, 2019; Sharma va b., 2019).

Iqtisodiy hamkorlik va taraqqiyot tashkiloti mamlakatlari tajribasi shuni koʻrsatadiki, nogironligi boʻlgan 
oʻquvchilarni umumtaʼlim maktablarida oʻqitish xarajatlari odatda oddiy oʻquvchilarga nisbatan ikki baravar yoki 
undan ham koʻproq boʻlishi mumkin (Evans, 2004). Shu bilan birga, alohida maxsus maktablarda taʼlimni tashkil 
etish xarajatlari koʻpincha inklyuziv taʼlimga nisbatan yanada yuqori boʻlishi aniqlangan. Bu esa inklyuziv taʼlim 
nafaqat ijtimoiy adolat nuqtayi nazaridan, balki iqtisodiy samaradorlik nuqtayi nazaridan ham maqbul model 
ekanligini koʻrsatadi.

Shu munosabat bilan ushbu tadqiqotning maqsadi – inklyuziv taʼlimni moliyalashtirishning xalqaro 
modellarini tahlil qilish va ularning samaradorligini aniqlashdan iborat.

M A V Z U G A  O I D  A D A B I Y O T L A R  S H A R H I
Inklyuziv taʼlimni rivojlantirish masalasi soʻnggi oʻttiz yilda xalqaro ilmiy tadqiqotlarda keng oʻrganilayotgan 

mavzulardan biri hisoblanadi. Ayniqsa, nogironligi boʻlgan bolalarning umumtaʼlim tizimida samarali ishtirokini 
taʼminlashda institutsional va moliyaviy mexanizmlarning ahamiyati alohida taʼkidlanmoqda. Ilmiy adabiyotlarda 
inklyuziv taʼlimni moliyalashtirishning turli modellari va ularning taʼlim tizimiga taʼsiri keng tahlil qilingan.

Meijer va Watkins (2019) tadqiqotlarida taʼkidlanishicha, inklyuziv taʼlimni samarali joriy etish uchun 
moliyalashtirish tizimi maktablar darajasida qoʻshimcha resurslarni taʼminlashi zarur. Mualliflar Yevropa 
mamlakatlari misolida taʼlim muassasalariga ajratiladigan mablagʻlar oʻquvchilarning maxsus taʼlim ehtiyojlari 
darajasiga mos ravishda taqsimlanishi lozimligini koʻrsatadilar. Bunday yondashuv taʼlim muassasalariga 
oʻquvchilarning individual ehtiyojlariga moslashgan taʼlim muhitini shakllantirish imkonini beradi.

Sharma, Furlonger va Forlin (2019) tomonidan olib borilgan tadqiqotlar inklyuziv taʼlimni moliyalashtirish 
mexanizmlarini tahlil qilish orqali moliyaviy siyosatning taʼlim tizimidagi inklyuzivlik darajasiga bevosita taʼsir 
koʻrsatishini koʻrsatadi. Mualliflar taʼlim siyosatini shakllantirishda moliyalashtirishning maqsadli va natijaga 
yoʻnaltirilgan modellarini qoʻllash muhimligini taʼkidlaydilar.

Mitchell (2015) oʻz tadqiqotlarida inklyuziv taʼlimni amalga oshirish uchun quyidagi asosiy resurslar muhim 
ahamiyatga ega ekanligini koʻrsatadi: maxsus pedagogik kadrlar, taʼlim muhitini moslashtirish, oʻqituvchilarning 
kasbiy tayyorgarligini oshirish hamda individual taʼlim rejalarini ishlab chiqish. Ushbu resurslarni taʼminlash esa 
barqaror moliyaviy mexanizmlarni talab etadi.

Iqtisodiy hamkorlik va taraqqiyot tashkiloti mamlakatlari tajribasi tahlili shuni koʻrsatadiki, inklyuziv taʼlimni 
moliyalashtirishda koʻp hollarda aralash moliyalashtirish modellari qoʻllaniladi. Iqtisodiy hamkorlik va taraqqiyot 
tashkiloti (2020) hisobotlariga koʻra, koʻplab davlatlarda moliyalashtirish mexanizmlari oʻquvchilarning maxsus 
taʼlim ehtiyojlari, taʼlim muassasalarining xizmat koʻrsatish hajmi va taʼlim natijalari kabi omillar asosida 
shakllantiriladi.

Evans (2004) tadqiqotlarida taʼkidlanishicha, nogironligi boʻlgan oʻquvchilarni umumtaʼlim maktablarida 
oʻqitish xarajatlari odatda oddiy oʻquvchilarga nisbatan yuqoriroq boʻladi. Biroq uzoq muddatli iqtisodiy tahlillar 
shuni koʻrsatadiki, inklyuziv taʼlim jamiyat uchun iqtisodiy jihatdan samarali model hisoblanadi. Chunki bu 
yondashuv nogironligi boʻlgan shaxslarning mehnat bozorida ishtirokini oshirishga va ijtimoiy xarajatlarni 
kamaytirishga xizmat qiladi.

Florian (2014) va Ainscow (2020) tadqiqotlarida inklyuziv taʼlimni rivojlantirishda pedagogik yondashuvlar 
bilan bir qatorda moliyaviy siyosatning ham muhim oʻrin tutishi taʼkidlangan. Mualliflar taʼlim siyosatida 
inklyuzivlikni taʼminlash uchun davlat darajasida maqsadli moliyaviy dasturlar va resurslarni samarali taqsimlash 
mexanizmlarini joriy etish zarurligini taʼkidlaydilar.

Shu tariqa, mavjud ilmiy adabiyotlar tahlili shuni koʻrsatadiki, inklyuziv taʼlimni samarali rivojlantirish uchun 
moliyalashtirish mexanizmlari taʼlim siyosatining muhim tarkibiy qismi hisoblanadi. Ayniqsa, resurslarning 
shaffof taqsimlanishi, maktablar avtonomiyasi va hisobdorlik mexanizmlari inklyuziv taʼlim tizimining barqaror 
rivojlanishini taʼminlaydi.

Inklyuziv taʼlimni moliyalashtirish masalasi xalqaro ilmiy adabiyotlarda keng oʻrganilgan boʻlsa-da, 
mavjud tadqiqotlarning aksariyati Yevropa va Iqtisodiy hamkorlik va taraqqiyot tashkiloti mamlakatlari 
tajribasiga qaratilgan. Rivojlanayotgan mamlakatlarda, ayniqsa, Markaziy Osiyo davlatlarida inklyuziv taʼlimni 
moliyalashtirish mexanizmlarini tahlil qilishga bagʻishlangan tadqiqotlar nisbatan kam uchraydi.

Xususan, Oʻzbekistonda inklyuziv taʼlimni joriy etish boʻyicha soʻnggi yillarda muhim institutsional 
islohotlar amalga oshirilmoqda. Biroq mavjud ilmiy tadqiqotlarda inklyuziv taʼlimni moliyalashtirishning iqtisodiy 
mexanizmlari, budjet taqsimoti modellari va resurslarning samaradorligi masalalari yetarli darajada tahlil 
qilinmagan.

Shuningdek, inklyuziv taʼlimni moliyalashtirishning iqtisodiy samaradorligini baholash, xususan, Return on 
Investment (ROI) modeli asosida tahlil qilish boʻyicha ilmiy ishlar ham cheklangan. Bu esa inklyuziv taʼlimni 
moliyalashtirish siyosati samaradorligini baholashda muhim ilmiy boʻshliq mavjudligini koʻrsatadi.

Shu munosabat bilan mazkur tadqiqotda quyidagi ilmiy gipoteza ilgari suriladi. Agar inklyuziv taʼlimni 
moliyalashtirishda oʻquvchilarning individual ehtiyojlariga asoslangan maqsadli moliyalashtirish mexanizmi 
joriy etilsa, bu taʼlim tizimida inklyuzivlik darajasini oshirish bilan birga davlat budjet resurslaridan samarali 
foydalanish imkonini yaratadi.

Mazkur gipotezani tekshirish inklyuziv taʼlimni moliyalashtirishning xalqaro modellarini tahlil qilish va 
ularning Oʻzbekiston taʼlim tizimiga moslashtirish imkoniyatlarini baholash orqali amalga oshiriladi.

T A D Q I Q O T  M E T O D O L O G I YA S I
Mazkur tadqiqotda sifatli va qiyosiy tahlil metodlari qoʻllanildi. Tadqiqot jarayonida inklyuziv taʼlimni 

moliyalashtirish boʻyicha xalqaro tajribalarni oʻrganish uchun ilmiy maqolalar, xalqaro tashkilotlar hisobotlari 
hamda davlat siyosati hujjatlari tahlil qilindi.

Tahlil uchun asosiy manbalar sifatida YUNESKO, Iqtisodiy hamkorlik va taraqqiyot tashkiloti hamda boshqa 
xalqaro tashkilotlarning tadqiqotlari, shuningdek, inklyuziv taʼlimni moliyalashtirishga bagʻishlangan ilmiy 
adabiyotlar foydalanildi. Tadqiqot doirasida turli mamlakatlarda qoʻllanilayotgan moliyalashtirish mexanizmlari 
qiyosiy tahlil qilindi.

Ilmiy adabiyotlarni tahlil qilish natijasida inklyuziv taʼlimni moliyalashtirishning uchta asosiy modeli 
aniqlangan:

Input funding modeli – moliyalashtirish oʻquvchilarning maxsus taʼlim ehtiyojlari yoki nogironlik darajasiga 
qarab ajratiladi.

Throughput funding modeli – mablagʻlar taʼlim jarayonini tashkil etish uchun zarur xizmatlar hajmiga qarab 
taqsimlanadi.

Output funding modeli – moliyalashtirish taʼlim natijalari yoki belgilangan koʻrsatkichlarga erishish darajasiga 
bogʻliq holda amalga oshiriladi.

Mazkur modellar turli mamlakatlar tajribasi asosida tahlil qilindi hamda ularning inklyuziv taʼlimni 
rivojlantirishga taʼsiri baholandi.

T A H L I L  V A  N A T I J A L A R
Tadqiqot natijalari shuni koʻrsatadiki, inklyuziv taʼlimni moliyalashtirishning samarali tizimlari odatda bir 

nechta moliyaviy mexanizmlarning kombinatsiyasi asosida shakllanadi. Xalqaro amaliyotda davlatlar inklyuziv 
taʼlimni qoʻllab-quvvatlash maqsadida bazaviy jon boshiga moliyalashtirish, qoʻshimcha kompensatsion 
koeffitsiyentlar va maqsadli grantlar kabi moliyaviy instrumentlardan birgalikda foydalanadilar (OECD, 2020).

Masalan, Avstraliya tajribasida nogironligi boʻlgan oʻquvchilarni qoʻllab-quvvatlash uchun Nationally 
Consistent Collection of Data on School Students with Disability (NCCD) dasturi joriy etilgan. Ushbu tizimda 
moliyalashtirish oʻquvchilarga koʻrsatiladigan pedagogik moslashuvlar (adjustments) darajasiga qarab toʻrt 
toifaga ajratiladi. Bunday yondashuv maktablarga moliyaviy resurslarni oʻquvchilarning individual taʼlim 
ehtiyojlariga mos ravishda taqsimlash imkonini beradi hamda inklyuziv taʼlimni amaliy jihatdan qoʻllab-
quvvatlashga xizmat qiladi.

AQSHda esa inklyuziv taʼlimni moliyalashtirish koʻp darajali institutsional tizim asosida amalga oshiriladi. 
Ushbu tizimda federal, shtat va mahalliy budjet mablagʻlari, shuningdek, maxsus grant dasturlari ishtirok etadi. 
Xususan, Individuals with Disabilities Education Act (IDEA) doirasida nogironligi boʻlgan oʻquvchilar uchun taʼlim 
xizmatlarini moliyalashtirish mexanizmi joriy etilgan. Bu dastur doirasida maktablar maxsus taʼlim xizmatlari, 
pedagogik qoʻllab-quvvatlash va individual taʼlim rejalarini amalga oshirish uchun qoʻshimcha moliyaviy 
resurslar olish imkoniyatiga ega.

Xalqaro tadqiqotlar shuni koʻrsatadiki, inklyuziv taʼlimni moliyalashtirishda resurslarning maqsadli 
taqsimlanishi taʼlim muassasalarida inklyuziv muhitni shakllantirishda muhim rol oʻynaydi (Meijer & Watkins, 
2019). Ayniqsa, maktablarni qoʻshimcha pedagogik va psixologik xizmatlar bilan taʼminlash oʻquvchilarning 
taʼlim jarayonida toʻliq ishtirokini taʼminlashga xizmat qiladi.

Tadqiqot natijalari inklyuziv taʼlimni moliyalashtirishda quyidagi asosiy yoʻnalishlar ustuvor ekanligini 
koʻrsatdi:

• qoʻshimcha inson resurslarini jalb qilish (assistent oʻqituvchilar, logopedlar, psixologlar);
• pedagoglarning inklyuziv taʼlim boʻyicha kasbiy malakasini oshirish;
• maxsus taʼlim dasturlarini joriy etish;
• oʻquv muhitini moslashtirish hamda maxsus oʻquv resurslarini taʼminlash.
Shu bilan birga, koʻplab mamlakatlarda inklyuziv taʼlimni moliyalashtirish jarayonida mablagʻlarning shaffof 

taqsimlanishi va natijadorlikka asoslangan boshqaruv mexanizmlarini joriy etishga alohida eʼtibor qaratilmoqda. 
Bunday yondashuv taʼlim muassasalariga ajratilgan moliyaviy resurslardan samarali foydalanishni taʼminlash 
bilan birga, inklyuziv taʼlim siyosatining amaliy samaradorligini oshirishga xizmat qiladi (1-jadval).

1-jadval. Inklyuziv taʼlimni moliyalashtirish modellarining xalqaro qiyosiy tahlili1

Mamlakat Moliyalashtirish modeli Asosiy moliyaviy mexanizm Afzalliklari

Avstraliya Input funding
NCCD maʼlumotlar bazasi 
asosida oʻquvchilar ehtiyojlariga 
qarab moliyalashtirish

Resurslarni individual 
ehtiyojlarga mos taqsimlash 
imkonini beradi

AQSH Mixed model Federal (IDEA), shtat va 
mahalliy byudjet mablagʻlari

Koʻp darajali moliyalashtirish 
tizimi resurslar barqarorligini 
taʼminlaydi

Finlyandiya Throughput funding
Munitsipal byudjet va 
qoʻshimcha pedagogik xizmatlar 
uchun mablagʻ

Maktablarda inklyuziv 
xizmatlarni rivojlantirishga 
qaratilgan

Germaniya Mixed model Federal va yerlar byudjeti, 
maxsus taʼlim dasturlari

Institutsional qoʻllab-quvvatlash 
mexanizmi kuchli

Italiya Throughput funding
Inklyuziv sinflarda maxsus 
oʻqituvchilar shtatini 
moliyalashtirish

Inklyuziv taʼlim pedagogik 
resurslar bilan taʼminlanadi

Jadval maʼlumotlari shuni koʻrsatadiki, inklyuziv taʼlimni moliyalashtirishda turli mamlakatlar turli 
moliyaviy modellardan foydalansalar-da, ularning barchasida umumiy maqsad — maxsus taʼlim ehtiyojlari 
boʻlgan oʻquvchilar uchun qoʻshimcha resurslar ajratish orqali taʼlim tizimida teng imkoniyatlarni taʼminlash 
hisoblanadi. Shuningdek, koʻplab mamlakatlarda bazaviy jon boshiga moliyalashtirish mexanizmlari qoʻshimcha 
kompensatsion mablagʻlar bilan toʻldiriladi. Bu esa taʼlim muassasalariga oʻquvchilarning individual ehtiyojlariga 
mos ravishda resurslarni samarali taqsimlash imkonini beradi.

X U L O S A  V A  T A K L I F L A R
Tadqiqot natijalariga muvofiq, inklyuziv taʼlimni samarali rivojlantirish uchun moliyaviy resurslarni oqilona 

taqsimlash muhim ahamiyatga ega. Xalqaro tajriba davlat tomonidan barqaror moliyalashtirish mexanizmlarini 
yaratish inklyuziv taʼlim tizimining barqaror ishlashini taʼminlashini koʻrsatadi.

Inklyuziv taʼlimni moliyalashtirish tizimining samaradorligi koʻp jihatdan davlat siyosati, institutsional 
boshqaruv va pedagogik resurslarning rivojlanish darajasiga bogʻliq. Shu sababli, xalqaro tajribani oʻrganish va 
milliy sharoitga moslashtirish inklyuziv taʼlimni rivojlantirishda muhim ilmiy va amaliy ahamiyatga ega.

Oʻzbekiston sharoitida ham inklyuziv taʼlimni rivojlantirish uchun barqaror moliyaviy mexanizmlarni 
shakllantirish, taʼlim muassasalarini qoʻshimcha resurslar bilan taʼminlash hamda pedagoglarning kasbiy 
salohiyatini oshirish muhim vazifalardan biri hisoblanadi. Ushbu yoʻnalishda xalqaro tajribani chuqur tahlil qilish 
inklyuziv taʼlimni moliyalashtirish tizimini takomillashtirish uchun muhim ilmiy asos boʻlib xizmat qilishi mumkin.

Shu bilan birga, inklyuziv taʼlimni moliyalashtirishda oʻquvchilarning maxsus taʼlim ehtiyojlariga asoslangan 
differensial moliyalashtirish mexanizmlarini joriy etish maqsadga muvofiq hisoblanadi. Taʼlim muassasalarini 
moliyalashtirishda maxsus koeffitsiyentlardan foydalanish resurslarning adolatli taqsimlanishini taʼminlashi 
mumkin. Shuningdek, pedagoglarni inklyuziv taʼlim boʻyicha tayyorlash va qayta tayyorlash tizimiga 
qoʻshimcha moliyaviy resurslar ajratish taʼlim sifatini oshirishga xizmat qiladi. Bundan tashqari, inklyuziv 
taʼlimni moliyalashtirish samaradorligini baholash uchun monitoring va tahlil mexanizmlarini joriy etish muhim 
ahamiyatga ega. Ushbu choralar inklyuziv taʼlim tizimining barqaror rivojlanishiga va barcha bolalar uchun teng 
taʼlim imkoniyatlarini taʼminlashga xizmat qiladi.

Shu nuqtayi nazardan, inklyuziv taʼlimni moliyalashtirish boʻyicha ilmiy tadqiqotlarni yanada kengaytirish 
muhim ahamiyatga ega. Xususan, kelgusida inklyuziv taʼlimga sarflanayotgan davlat xarajatlarining iqtisodiy 
samaradorligini baholash, taʼlim siyosatida resurslarning taqsimlanishini tahlil qilish hamda moliyalashtirish 
modellarining ijtimoiy taʼsirini oʻrganishga qaratilgan tadqiqotlarni amalga oshirish maqsadga muvofiq 

1	  Muallif ishlanmasi

hisoblanadi. Bu kabi ilmiy tadqiqotlar inklyuziv taʼlimni rivojlantirishga qaratilgan davlat siyosatini yanada 
takomillashtirishga va taʼlim tizimida ijtimoiy adolat tamoyillarini mustahkamlashga xizmat qiladi.

